
ЏЬАМБУЛ ИНЏЬГИА

Аминиатиурақәа

Быӷькаҧсан

Амҩа данын Аамҭа иаркароз ауаҩы, аха Аҧсҭазаара аракәа ашәҭ еиҧш 
иахьынҳалаз, ҳамҭакы…

Амҩа данын ауаҩы – быӷькаҧсан зхы зхашҭуаз.

Ажьыргәыц алаӷырӡқәа

Аҳаҧшьа иагмызт ажьыргәыц алаӷырӡқәа. Ишхьаз аҩы – иаршуан 
ашьа. Ахәышҭаарамца инацәыхарамкәа аҟәышра ӡыхьҵас икаҭәон. Уи 
иаҿыхәоз – рхы рхашҭуамызт. Усҟан, аҟәыӷара иарыцыз ажәа, адоуҳамч 
рныруан ашьанҵамҩа аханатә изқәашьыз. Аҵх ашьана рзыгәдууа адунеи 
ду иаҟәырҷахоу жәларык ршьамдгьыли дареи алаҧш рыхнагон, аха хьаак 
иаҵан…

Имацәысит…
Ахәырбӷьыц иақәҭәон ажьыргәыц алаӷырӡқәа. Аҧсреи Аҧсҭазаареи 

жәларык рҿы еиҭахарцу?! 
Амзаҿа зхагылаз аӷбақәа амшын агәы рӷӷаны рҿаархон. Аҧышәара 

ду иаамҭан…
Уиаахыс шеишықәса цахьоузеи. Аҧша зҭашәышәуа аҳаҧшьақәа 

иахьагьы иҭынхадоуп. О Анцәа, урҭ рышәиҧхьыӡ ҳацәыхьча!

Агәхьаагара

Икыҷхьаз анапқәа ашәҭ ҿырхит, агәы ианырырц хара иаанхаз - ааҧын 
афҩы.

Агәы аҧсымҭа

– Сышәҭыц, баҧхьама сысаламшәҟәы?
– Уара ишутәыз здыруазар, егьаасыртуамызт! – наиаҭалкит, зны лыҧхыӡ

иалаз, тәымуаҩык.

Акаҭа

– Уҧши, даду! Абызкаҭаҳа ахьычҧаҧыр акит.
– Уажәазы, ус ауп, дад! – дқәыҧсычҳаит абырг. Иабеидыруаз усҟан

арҧыс, ҧсы зхоу зегьы аҧсҭазаара абызкаҭаҳа ишаҿашәахьаз. 

Агара

Аҧхьа-жәа гәылшәон...
Ӡы-хәҭеи дгьыл-хәҭеи рҽеилдыргон...
Ишарккон...
Мчы-бжьык – ҧсы-зхоу ашон. Уинахыс, аҧсҭазаара кьаасуан...
Агара – лаҧшыхаак зхыу дгьыл хәҭак.
Агара игарҵуаз – Арҵаҩы и-ҵа-дырцәан...
Рбыз-шәа – аҧсабара абжьыхаа...
Ргәадура – рыҧс-адгьыл.
Аамҭа кәаруан...
Аҧсҭазаара наскьацыҧхьаӡа – аҽаҧсахуан ахдырра.. . Еицакуан 

зегьы... Аҧсҭазаара шкьаасыц икьаасуан, аха агара игарҵуаз еиҳа-еиҳа 
рхы рхашҭуан...

Хәылҧыеҵәа ажәҩан акәа иахьҭаршәыз хьаак аҿықәын...
Аамҭа ҧышәырччон...
Асааҭ ахыцқәа ирынхалаз ахдырра, агара игарҵуаз рхаҿра шаҧсахыц 

иаҧсахуан...
Ашарккамҭаз шарҧыеҵәак згәылшәар – ахдырра хынҳәуан…

Аҵыхәтәантәи аҳамҭа

Икыдлаз амзаҿа илаҧш назирхон. Усҟан, жәларык иныҳәаҧхьыӡ 
рхьигӡахьан. Игәы егьа шәахсҭа анызаргьы, ҧхарра дук ахьацәымӡыцыз 
– насыҧын.

Ибла иаахгылон уи амш... 
Агәалашәара ацәқәырҧа дышьҭнахуан. Ганкахьала, иаци иахьеи 

рышьхәа еивҵан, даҽаганкахьала – ахаан рыбжьалахьан. 
Уи ауха иибаз аҧхыӡ ашьыжь акыр дархәыцит. Игәы иқәыҩуан ихааӡа 

илҿыҵшәаз ажәа, аха асахьақәеи ажәақәеи анааизига – агәыҩбара 
изцәырҵуан. «Уццакцәоит!» – дааннакыларц иалагон ихдырра. «Уаҳа 
сылшом», – хазы иуазыруан игәы...

Уи аҽны лҿаҧхьа игәы ицәыхтуан. Илҿыҵшәон дыззыҧшыз ажәахаа. 
Аха... Дшыццакцәаз аҟара игәы инаҭеит. Ибон ларгьы дуалыуашо акы 

дшаргәаҭеиз. Лыблақәа ирҳәози лгәы ахымҩаҧгашьеи акыр ишеи цәы-
хараз иныруан. Уи зыхҟьоз иара изы наунагӡа имаӡаны иаанхон... 

Ԥаҭхьк азна ашҳам ижәызшәа, дыҧсу дыбзоу изымдыруа дгылан. 
Ларгьы лхьаа лыблақәа ишырхыз ибарҭан. Ишьамхқәа иҵнахырц 
аҭахызшәа, иҵааршәха иҟаз ҟамаҿык, ҧхарра згымыз игәы иназцазшәа 
ибеит. Убысҟан ауп ианеиликаазгьы заҟа бзиа дибоз...

Уажәшьҭа аҭагылазаашьа дшалҵра дхәыцуан. Егьа уадаҩра дрыниар-
гьы ауаҩы, аччаҧшь игәы аҧсахуеит. Иахьынӡаилшоз ихьаа хәаҽны, 
днылҿаччеит. Идыруан иччаҧшь бзиа ишылбоз. Ахьаа зхыз лыблақәа 
ҧхаррак нарыҵалон. Ари, илиҭоз аҵыхәтәантәи ҳамҭан. . . «Бзиала! 
Наунагӡа бзиала! Иреиӷьу анасыҧ!» – инаҿыҵшәон идысхьаз игәы...

Иҧсы злаз лыҩны аҟынӡа днаскьеигеит. Ианеиҧырҵуаз аҩыџьагьы 
ажәак аҳәара рзыгәаӷьуамызт. Агәы анхәу – ажәақәа рҽырҵәахуеит  
усгьы. Аҵыхәтәан, ишицәыуадаҩызгьы лыблақәа днархыҧшылан, иҭабуп 
иҳәеит.

Днеиуан ларгьы лхы лыкәаҽ. Ибарҭан лгәи-лылаӷырӡи шеилаҵәоз, 
аха иара иеиҧш, ларгьы ачҳара ду лаҭәаршьахьан. Дхынҳәуан иаргьы 
аҩныҟа. Иблақәа ирбоз адунеи уеизгьы ицәтәымхахьан. Зны дзырҧхоз 
ацәанырра, ҟәараӷушәа ихәда ааҩнаҵәон уажәы. 

«Духаршҭ!» – иҳәҳәон ихдырра. «Иуҧсыхәозеи шьҭа?» – игәынқьуан 
игәы...

Уиаахыс заҟа мши-ҵхи рҽеилдыргахьоузеи.
Уажәы амзаҿа дахьаҵаҧшуаз ччаҧшьк иқьышәқәа инрықәхәмаруан. 

Аҵыхәтәан, дагьазааиуан лкаак: «Ахдырра – зеиӷьыҟам ӷәроуп, ацәа-
нырра – аҧсҭазаара иашәҭыцуп, аамҭа – урҭ аҩба еинзыршәо бжьаҟа-
заҩуп».




